Шәжәрә - ул ырыу тарихы. Боронғо дәүерҙә халыҡтар ырыу-ҡабиләләргә бүленеп йәшәгәндәр. Һәр береһе үҙ ырыуының тарихын яҙып ҡалдыра барған. Ошо тарих шәжәрә тип аталған. Шәжәрәлә ырыуҙағы бөтә ир – аттың исемдәре күрһәтелгән. Ата-бабалар, нәҫелдәр тураһында тулы мәғлүмәт бирелгән. Ә ни эшләп һуң әле беҙ ауылыбыҙҙан шундай бөйөк кеше -Советтар Союзы Геройы була тороп, уның тураһында тулы мәғлүмәт тупламағанбыҙ. Ошо хатаны төҙәтер өсөн, мин Әхмәтнур Закировтың шәжәрәһен төҙөргә булдым. Бының өсөн үҙ алдыма түбәндәге маҡсаттарҙы ҡуйҙым: 
· Ә.Закировтың ауылда иҫән булған туғандарынан мәғлүмәт туплау,
·  фотоһүрәттәр барлау, 
· йыйылған мәғлүмәттәрҙе тәртипкә һалыу, 
· Закировтар шәжәрәһен төҙөү, 
· ундағы факттарҙы документтар менән дәлилләү.
 Эш еңелдән түгел. Ял көнөндә иркенләп ауыл буйлап сәйәхәткә сыҡтым. Ә.Зәкировҡа туған тейешле Фәниә, Фәниҙә әбейҙәргә юл тоттом. Мәктәптең физкультура уҡытыусыһы Тахир Ҡәҙим улында ла ҡунаҡта булдым. Баҡһаң, был эшкә бер мин генә түгел, ауыл китапханасыһы Рәсимә апай ҙа тотонған икән. Шулай итеп ауыл китапханаһында булған материалдарҙы ла файҙаланып, уларҙы тағы ла тулыландырып бик бай мәғлүмәттәр тупланым. Бының өсөн хатта телефон, интернет селтәре аша ла элемтәгә керергә тура килде.

                  Закир шәжәрәһе шундай көслө,

                  Имән кеүек – шәжәрә.

                  Ныҡлы уның тамырҙары:

                 Тәрән ерҙән һут ала.

Беҙ асыҡлаған беренсе быуын вәкиле - Сәғит, Фәниә апай һөйләүе буйынса, Кәшкәләү ауылына нигеҙ һалыусы булған да инде (Ҡариҙел яҡтарынан XVII быуат урталарында беҙҙең яҡтарға 7 ғаилә килеп урынлашҡан). Уның улы Әмир (2-се быуын), Әмирҙең улы Шәһүәли (3-сө быуын). Ҡыҙғанысҡа ҡаршы, улар тураһында  исемдәренән башҡа, оло быуын вәкилдәре лә мәғлүмәт бирә алманы. Шәһүәлиҙең өс балаһы: Закирә, Закир, Ғәлимйәндәр булған (4-се быуын). Бына ҡайҙан төптән үк килә Советтар Союзы геройының фамилияһы. Ысынлап та,
Шәвәлиев Закир бабай - фамилияға нигеҙ һалырлыҡ булдыҡлы кеше булған. Исеме лә ғәрәп телендә “ҡыҙыл” тигәнде аңлата. Өйләнеп, ауылдың өҫкө осонан аҫҡыһына башҡа сыҡҡан. Баҡса артында ғына Закир ағайҙың үҙ тимерлеге, балта оҫтаһы булараҡ, мастерское булған. Балта, тимер эштәренән тыш, ул тегеү, тире иләү кеүек эштәрҙе лә яҡшы белгән. Закир ағай  1921 йылда вафат була. Был ваҡытта Әхмәтнурға ни бары 10 йәш кенә булған. Бөтәһе улар 5-се быуын вәкилдәре (Закир ағайҙан) 5 бала 1се ҡатындан Зыя (1904й), Таһир; 2-се ҡатындан Мәүли, Әхмәтнур, Шәмсинур (1917й). Әхмәт ағайҙарҙың әсәһе Мәүлиха апай үҙе менән оло ҡыҙы 4 айлыҡ Мәмдуханы эйәртеп килгән була. Бөгөнгө көндә  ауылыбыҙҙа Зыя бабай, Мәмдуха апай  быуыны вәкилдәре  төпләнеп йәшәп яталар.
Таһир ағай граждандар һуғышына китеп ғәйеп булған, Мәүли ағай Әхмәй ағайҙан да (Әхмәтнурҙы Фәниә һәм Фәниҙә әбейҙәр шулай атай) алдараҡ 1941 йылда һуғышка китеп хәбәрһеҙ юғалған. Шәмсинур әбейҙең (1917 й) Рәшит (1904. й) һәм Элвира исемле балалары  Өфөлә йәшәй. Рәшит ағай хәрби заводта, Элвира апай кибет директоры булып эшләйҙәр. Уның Жанна исемле ҡыҙы (менеджер) һәм Анжелика исемле ейәне бар. Зыя бабайҙың өс балаһы Тәнзилә (1928 й), Хафиз (1929 й), Фәниҙә (1933 й). Тәнзилә әбей бөгөнгө көндә Пермдә Ришат тигән улында йәшәй, йәй көндәрендә ауылға ҡайта. Дүрт балаһының икеһе бөгөнгө көндә иҫән: Ренат (1951й) Һәм Ришат. Һәр береһенең үҙ ғаиләһе, оноҡтары бар. Хафиз ағай (1929й) Закир ағайҙың үҙе кеүек үк бар яҡҡа ла оҫта булған. Йәй көндәрендә тимерсе, балта оҫтаһы булараҡ эшләһә, ҡыштарын  кейеҙ итектәр баҫҡан. Хатта өҙҙөрөп гармунда ла уйнаған ул. Был хаҡта мин уның тормош иптәше Фәниә әбейҙән белдем. Хафиз бабай 1983 йылда уҡ үлһә лә, уның оҫта ҡулдары менән төҙөлгән йорттар бөгөн дә ауылыбыҙҙы йәмләп тора. Бына бит ҡыҙыҡ: Хафиз бабайҙың һалған һуңғы йорто- ул минең әсәйемдең өләсәһенең йорто булып сыҡты. Хафиз бабайҙың бөтә балалары ла үҙе кеүек оҫта гармунсылар, бөтәһе 5 бала: Фидәрис (1951), Рәүеф (1953),  Ранус (1955), Рәүзинә (1959), Илүсә (1962). Бөгөнгө көндә биш баланан тик ике ҡыҙы ғына иҫән. Ә Фәниә әбей үҙе Данир исемле (1976, 8-се быуын) ейәне Фидәрис ағайҙың улы менән донъя көтәләр. Данир ағай мәктәптә йылы биреүсе булып эшләй. Рәүеф ағайҙың ике балаһы: Иршат (1976) һәм Лена (1983). Бына тағы ла бер ҡыҙыҡ: Данир менән Иршат ағайҙар әсәйемдең һабаҡташтары булып сыҡтылар. Иршат апай менән Лена апайҙар Краснокама районында йәшәйҙәр. Лена апай -Шәфҡәт туташы, ә Иршат ағай Нефтекама ҡалаһында “Башнефтегеофизика” ойошмаһында эшләй. Уның өс балаһы: Илназ (2001), Юлиә (2004), Камилә (2009). Ҡушманаҡ ауылында бухгалтер булып эшләүсе Рәүзинә апайҙың ике ҡыҙы ла Айһылыу (1983) менән Таңһылыу (1985) БДПИ-ҙы тамамлап уҡытыусы һөнәрен һайлағандар. Таңһылыуҙың Данил исемле улы бар (9-сы быуын).
Фәниҙә әбей иҫән,  бөгөнгө көндә лә Кәшкәләү ауылында йәшәй. Оло булыуына ҡарамаҫтан, мин ямғырлы бысраҡ көндә барып ингәндә лә иҙәндәрен тап-таҙа итеп йыуып ҡуйған, йылмайып ҡаршы алып тора. Улар Фаһман бабай менән дүрт бала ҡарап үҫтергәндәр: Сабир (1955) , Флүр (1952) , Ира (1963) , Рәфил (1967). Улдары Сабир хәрби хеҙмәттән һуң, бәхет  эҙләп сығып китеп, хәбәрһеҙ юғалған. Ҡалған өс балаһы ла Борайҙа урынлашҡандар. Флүр ағайҙың берҙән-бер улы Айҙар (1975 й) 2012 йылда вафат булды. Уның Тимур исемле (быуын, 2008 й) улы бар. Ира апай бөгөнгө көндә бөтә районға билдәле эшҡыуар. Айрат ағай менән улар икеһе район халҡын “Пчелка кибете аша” төҙөлөш кәрәк-яраҡтары менән тәэмин итә. Уларҙың Азамат (1985 й)  һәм Ғәлиә (1997 й) исемле балалары бар. Азамат БДУ-ҙа белем ала һәм бер үк ваҡытта себер яҡтарында ла эшләй. Ғәлиә Борай мәктәбендә 10 класта уҡый. Рәфил ағай Ира апайының “Пчелка” кибетендә һатыусы булып эшләй, уның Артур исемле улы (1989 й) һәм Гөлнур исемле (1995 й) ҡыҙы бар. Артур себерҙә эшләй, Гөлнур Бөрөлә фармацевт һөнәрен үҙләштерә.
Шәжәрәбеҙҙең төп кәүҫәһе (5-се быуын) Әхмәтнур ағайға ла еттек. Ул 1911 йылда тыуған, йәшләй етем ҡалған, көтөү көткән, шахтала ла эшләргә тура килгән уға. 1933 йылда ауылға ҡайтып, колхозда эшләгән. Фәниҙә әбей: “Атайыбыҙ ҡырғынсы йылда уҡ 36  йәшендә беҙҙе, өс баланы, ҡалдырып үлде. Әхмәй ағай беҙгә бик мәрхәмәтле булды, “абзыйҙың балалары бит тип” һәр ваҡыт ярҙам күрһәтте. Өҫ-кейемебеҙҙе бөтәйтте, ашау менән дә ярҙам итте”,- ти. Әхмәтнур ағай хәрби эште яратҡас, сроктан тыш та армия сафында ҡала, Владивостокта пехота училищеһын тамамлай. 1942 йылдың февралендә һуғышҡа алына. 1943 йылдың ноябрендә Гомель өлкәһе Комарин янында Днепр йылғаһын кисеп, уң яҡ ярҙа плацдарм алғаны өсөн 20 кешегә һәм Әхмәт   Закировҡа Советтар Союзы геройы исеме бирелә. 1955 йылға тиклем Иркутск ҡалаһында лагерь начальнигы булып тора, һуңынан Өфөлә “Химреактивсбыт” кибетенең директоры, нефть эшкәртеү заводында машинист булып эшләй. Ауылға һәр ваҡыт ҡайтып йөрөй, балалар менән осраша. Хатта мәктәпкә ГАЗ-51 машинаһын да алып бирә. Мәктәбебеҙҙең пионер дружинаһы, ауылыбыҙҙың төп урамы Ә. Закиров исемен йөрөтә. Ул 1988 йылда вафат була, Кәшкәләү зиратында ерләнгән.

Бер саҡ ауа ағас,

Кеше ауа, 

Яҙмышына әжәл ҡағылғас.

Йәш үҫенте ҡалҡа,

Сабый тыуа,

Мәңге тере тормош ҡуйынына

Йәшәү тигән орлоҡ һалынғас.

 Мөзәйәнә исемле Дүртөлө ҡыҙы менән өйләнешеп, ике малай һәм ике ҡыҙ үҫтерәләр – 6-сы быуын вәкилдәре: Валерик (1944 й), Роза (1948 й) , Вахит (1950 й), Рәйсә (1951 й).
 Валерик атаһы юлынан киткән, подполковник, ил сиктәрен һаҡлаған, 2005 йылда вафат була ул. Валерик ағайҙың Анжелика Новгородская (1969 й) һәм Анастасия (1997 й), Евгений (1990 й)  исемле ейәндәре бар. Улар Белоруссияла йәшәй. 
Ҡыҙы Роза Өфөлә йәшәй, пенсионер, атаһы эшләгән нефть эшкәртеү заводында эшләп хаҡлы ялға сыҡҡан. Йыл һайын ҡайтып йөрөй. Роза апай Татьяна (1973 й) һәм Элеонора (1990 й) исемле ҡыҙҙары менән донъя көтә. Кирсанова Таня уға Александр (1993 й) һәм Кирилл (2003 й) исемле ейәндәр бүләк иткән. Александр, мәктәпте миҙалға тамамлап, бөгөнгө көндә Санкт-Петербург дәүләт университетында уҡый. Кирилл 4-се класта белем ала. Жезлова Элеонораның улы Евгений техникумда программист һөнәрен үҙләштерә.
Улы Вахит шофер булған, 2009 йылда үлгән. Вахит ағайҙың ике ҡыҙы: Элвира (1976 й) һәм  Ирина ( 1974 й). Ирина ҡыҙынан ике ейәне: Богдан (1997 й), София (2000 й) бар. 
Ҡыҙы Рәйсә лә инде мәрхүм. Ул Өфөнөң Төньяҡ автовокзалында өлкән кассир булып эшләгән. Рәйсә апайҙың ҡыҙы Лилиәнең (1971 й) Нина исемле ҡыҙы (1989 й) һәм 1997 йылғы Дмитрий исемле улы бар. Дмитрий техникумда белемен камиллаштыра. Нина күптән түгел кейәүгә сыҡҡан, ошо көндәрҙә бәпес көтәләр.

Эҙләнеү нәтижәһендә минең ошондай шәжәрә килеп сыҡты:

1-се быуын – Сәғит

2-се быуын – Әмир

3-сө быуын  - Шәһүәли

4- се быуын – Закир

       5-се быуын - Әхмәтнур

      6 - сы быуын – Валерик, Роза, Вахит, Рәйсә

      7 -се быуын  - Анжелика; Татьяна, Элеонора; Элвира, Ирина; Лилиә
      8 -се быуын – Анастасия, Евгений; Александр, Кирилп; Евгений; Богдан, София; Нина, Дмитрий.

Советтар Союзы геройы Әхмәт Закировтың нәҫеле Кәшкәләүҙән алып, Борай, Өфө, Санкт-Петербург, Белоруссияға тиклем таралған. Быуын вәкилдәре һәр береһе тормошта үҙ урынын тапҡан, тап төшөрмәйенсә ССГ фамилияһын ғорурлыҡ менән йөрөтә. 

Мөмкинме һуң яңғыҙ ҡалыуҙарын,

Мөмкинме һуң етем булыуың,

Еркәйемдең ете ҡаттарынан 

Етегән шишмә булып гел типкәндә,
Етегән йондоҙ булып нур һипкәндә

Ете яҡтан ете быуының.

